
SANOAT KORXONALARIDA MAHSULOT 
TANNARXINI KAMAYTIRISHDA STRATEGIK 
XARAJATLARNI BOSHQARISH USULLARINING 
NAZARIY-USLUBIY ASOSLARI
M.M.Muxammadaliyev 
Toshkent arxitektura-qurilish universiteti tayanch doktoranti 
Iqtisodiyot va koʻchmas mulk kafedrasi katta oʻqituvchisi

Annotatsiya. Ushbu maqolada sanoat korxonalarida mahsulot tannarxini kamaytirish va uzoq muddatli 
korporativ barqarorlikni taʼminlashda strategik xarajatlarni boshqarish mexanizmlarining nazariy-uslubiy 
asoslari tadqiq etilgan. Anʼanaviy buxgalteriya hisobining cheklanganligi, xarajatlar asimmetrikligi hodisasining 
kelib chiqish sabablari va uning ekonometrik modellashtirish tartibi atroflicha yoritilgan. Shuningdek, maqsadli 
xarajatlar usuli, qiymat muhandisligi, uzluksiz takomillashtirish xarajatlari, oʻz vaqtida ishlab chiqarish usuli 
hamda qiymat zanjiri tahlili kabi zamonaviy strategik xarajatlarni boshqarish instrumentlarining tannarxni 
optimallashtirishdagi roli va ularni amaliyotga joriy etish bosqichlari asoslab berilgan.

Kalit soʻzlar: sanoat korxonalari, mahsulot tannarxi, strategik xarajatlarni boshqarish, xarajatlar 
asimmetrikligi, maqsadli xarajatlar usuli, qiymat muhandisligi, uzluksiz takomillashtirish xarajatlari, oʻz vaqtida 
ishlab chiqarish usuli, qiymat zanjiri tahlili, xarajatlar boʻyicha yetakchilik.

Аннотация. В данной статье исследованы теоретико-методологические основы механизмов 
стратегического управления затратами в снижении себестоимости продукции и обеспечении 
долгосрочной корпоративной устойчивости промышленных предприятий. Подробно освещены 
ограничения традиционного бухгалтерского учета, причины возникновения явления асимметрии затрат 
и порядок его эконометрического моделирования. Кроме того, обоснованы роль и этапы внедрения в 
практику таких современных инструментов стратегического управления затратами, как метод целевых 
затрат, стоимостной инжиниринг, затраты на непрерывное совершенствование, метод производства 
точно в срок, а также анализ цепочки создания стоимости в оптимизации себестоимости продукции.

Ключевые слова: промышленные предприятия, себестоимость продукции, стратегическое 
управление затратами, асимметрия затрат, метод целевых затрат, стоимостной инжиниринг, затраты 
на непрерывное совершенствование, метод производства точно в срок, анализ цепочки создания 
стоимости, лидерство по издержкам.

Abstract. This article examines the theoretical and methodological foundations of strategic cost 
management mechanisms for reducing product costs and ensuring long-term corporate sustainability in 
industrial enterprises. The limitations of traditional accounting, the causes of cost asymmetry, and the 
procedure for its econometric modelling are discussed in detail. In addition, the role of such modern strategic 
cost management instruments as target costing, value engineering, continuous improvement costing, just-
in-time production, and value chain analysis in cost optimization is substantiated, along with the stages of 
their practical implementation.

Keywords: industrial enterprises, product cost, strategic cost management, cost asymmetry, target 
costing, value engineering, continuous improvement costing, just-in-time production, value chain analysis, cost 
leadership.

K I R I S H
Bugungi globallashuv va shiddatli raqobat sharoitida sanoat korxonalarining bozordagi muvaffaqiyati va 

moliyaviy barqarorligini belgilovchi uchta asosiy omil mavjud: narx, sifat va vaqt. Korxonalarning birinchi darajali 
strategik maqsadi resurslardan foydalanish samaradorligini oshirish va xarajatlarni optimallashtirish orqali 
mahsulot tannarxini kamaytirish hamda aksiyadorlar uchun qiymat yaratishdan iborat [1].

Biroq, anʼanaviy buxgalteriya va moliyaviy hisob tizimlari qisqa muddatli xarajatlarni kamaytirishga urgʻu berib, 
ularning uzoq muddatli korporativ strategiya, inson resurslari hamda texnologik va atrof-muhit oʻzgarishlariga 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 97

2026-yil, sentabr. 9-son, IV-qism

taʼsirini yetarlicha hisobga olmaydi. Bu esa xarajatlarni toʻgʻri hisob-kitob qilish va resurslarni oqilona taqsimlashda 
muammolarni yuzaga keltirib, boshqaruv qarorlarining aniqligini pasaytiradi. Ushbu cheklovlarni bartaraf etish 
uchun anʼanaviy buxgalteriya, moliyaviy hisob va strategik boshqaruvni oʻzaro integratsiya qiluvchi strategik 
xarajatlarni boshqarish yondashuvini sanoat korxonalarida qoʻllash talab etiladi [2]. 

M A V Z U G A  O I D  A D A B I Y O T L A R  S H A R H I
Strategik xarajatlarni boshqarishning konseptual mohiyati.
Strategik xarajatlarni boshqarish korxonaning strategik pozitsiyasiga erishish va resurslarni optimallashtirish 

jarayonidir [2]. Strategik xarajatlarni boshqarish anʼanaviy buxgalteriya hisobidagi kamchiliklarni bartaraf etgan 
holda, xarajatlarni toʻliq aniqlash, ularni mahsulot va xizmatlarga toʻgʻri taqsimlash hamda isrofgarchiliklarni 
yoʻqotish orqali aksiyadorlar va isteʼmolchilar uchun qiymat yaratadi [1]. Ushbu yondashuv boshqaruvchilarga 
mahsulotning butun hayotiy siklini nazorat qilish va korporativ barqarorlikni oshirish imkonini beradi [2].

Xarajatlarning asimmetrikligi va xalqaro empirik tadqiqotlar.
Anʼanaviy boshqaruv hisobi modellarida faoliyat hajmi (sotuv) va xarajatlar oʻrtasidagi munosabat chiziqli 

va simmetrik deb qaraladi: yaʼni faoliyat hajmi 1% ga oshsa, oʻzgaruvchan xarajatlar 1% ga oshadi va faoliyat 
hajmi 1% ga kamaysa, xarajatlar ham 1% ga kamayadi. Biroq, zamonaviy empirik tadqiqotlar xarajatlar xatti-
harakatining asimmetrik xarakterga ega ekanligini, yaʼni xarajatlar asimmetrikligi mavjudligini isbotladi [3].

M.C.Anderson, R.D.Banker va S.Janakiraman tomonidan 7 629 ta AQSh korxonasining 20 yillik (1979-
1998) maʼlumotlari asosida oʻtkazilgan tadqiqotda birinchi marta xarajatlar asimmetrikligi gipotezasi tasdiqlandi. 
Ularning natijalariga koʻra, sotuv tushumi 1% ga oshganda sotish va maʼmuriy xarajatlar oʻrtacha 55% ga 
oshadi, ammo sotuv tushumi 1% ga kamayganda xarajatlar faqat 35% ga qisqaradi [2] (1-jadval).

1-jadval. 
Sotuv hajmi oʻzgarishining sotuv va maʼmuriy xarajatlarga asimmetrik taʼsiri

T/r Xarajatlar asimmetrikligi

1 Sotuv hajmi +1% ga oshganda Sotuv va maʼmuriy xarajatlar +0.55%

2 Sotuv hajmi -1% ga kamayganda Sotuv va maʼmuriy xarajatlar -0.35%

Xarajatlar asimmetrikligi faoliyat hajmi tushganda rahbarlarning band qilingan resurslarni darhol 
qisqartirmasdan, ortiqcha quvvat xarajatlarini saqlab qolish boʻyicha qabul qilgan qarorlari natijasida yuzaga 
keladi. Ushbu asimmetriyani toʻgʻri tahlil qilish va tushunish korxona rahbarlariga kelgusi xarajatlar hamda 
daromadlarni aniqroq rejalashtirish imkonini beradi [3]. 

C.Subramaniam va M.Weidenmier Watson tadqiqotlarida sotilgan mahsulotlar tannarxi ham asimmetrik 
xarakterga ega ekanligi, iqtisodiy oʻsish davrida hamda aktivlar va xodimlar ulushi yuqori boʻlgan korxonalarda 
asimmetriklik darajasi ortishi koʻrsatilgan [4]. 

D.Weiss esa 2 520 ta sanoat korxonasini oʻrganib, xarajatlari asimmetrikligi yuqori boʻlgan korxonalarda 
moliyaviy tahlilchilarning daromadni prognoz qilish aniqligi asimmetrik boʻlmagan korxonalarga qaraganda 
oʻrtacha 25% ga past boʻlishini isbotlagan [5].

Ghaemi va Nematollahi tadqiqotlarida sotilgan mahsulotlar tannarxi hamda ustama xarajatlar asimmetrik 
ekanligi, ammo xomashyo, toʻgʻridan-toʻgʻri meʼyoriy ish haqi va moliyaviy xarajatlar asimmetrik emasligi 
aniqlangan. Kapitalga kirish imkoniyati cheklangan korxonalarda esa sigʻimni kengaytirish xarajatlari yuqori 
boʻlganligi sababli xarajatlar asimmetrikligi darajasi nisbatan pastroq namoyon boʻladi [6].

R.D.Banker hamda S.Sepasi tadqiqotlari esa talab noaniqligi va rahbarlarning xatti-harakati xarajatlar 
asimmetrikligining asosiy drayveri ekanligini tasdiqlaydi.

T A D Q I Q O T  M E T O D O L O G I YA S I
Tadqiqotda tizimli yondashuv, qiyosiy tahlil, mantiqiy va tarkibiy tahlil usullaridan foydalanildi. Xarajatlar 

asimmetrikligini baholash uchun xalqaro amaliyotda keng qoʻllaniladigan ABJ (Anderson, Banker & Janakiraman) 
logarifmik-regressiya modelidan foydalanish taklif etiladi [2]:

Bu yerda:
Xarajata,t  — a-korxonaning t-davrdagi xarajatlari;
Tushuma,t  — a-korxonaning t-davrdagi sotuv tushumi;
Da,t — soxta oʻzgaruvchi: agar sotuv tushumi kamaygan boʻlsa  

Tushuma,t < Tushuma,t-1, Da,t = 1; aks holda Da,t = 0;
β0 — ozod had (konstanta): sotuv tushumi oʻzgarmaganda xarajatlarning bazaviy oʻzgarish surʼati hamda 

sotuvga bogʻliq boʻlmagan omillar (masalan, inflyatsiya) taʼsirini koʻrsatadi;
β1 — sotuv tushumi 1% ga oshganda xarajatlarning oʻsish foizini koʻrsatadi (β1 = 0.55);
β1 + β2 — sotuv tushumi 1% ga kamayganda xarajatlarning qisqarish foizini koʻrsatadi (β1 + β2 = 0.35);
β2 — xarajatlar asimmetrikligi koeffitsiyenti. Agar β2 < 0 va statistik ahamiyatli boʻlsa, xarajatlar asimmetrikligi 

mavjudligi tasdiqlanadi;
εa,t — bu modelning tasodifiy xatolik hadi.

T A H L I L  V A  N A T I J A L A R
Strategik xarajatlarni boshqarish doirasida sanoat korxonalarida mahsulot tannarxini kamaytirish va 

xarajatlar asimmetrikligini bartaraf etish uchun toʻrtta asosiy zamonaviy iqtisodiy uslubiy mexanizm va ularning 
vazifalari ajratib koʻrsatildi [7] (1-rasm).

 

Strategik
xarajatlarni
boshqarish
tannarxini

optimallashtirish

Maqsadli
xarajatlar usuli

Qiymat
muhandisligi

Uzluksiz 
takomillashtirish 

xarajatlari

O'z vaqtida 
ishlab chiqarish

tizimi

1-rasm. Strategik xarajatlarni boshqarish tannarxini optimallashtirish mexanizmi
1. Maqsadli xarajatlar usuli: Mahsulotni loyihalash va konstruktorlik bosqichidayoq bozordagi 

raqobatbardosh narx va kutilayotgan foydadan kelib chiqib, ruxsat etilgan maksimal tannarxni belgilash tizimi. 
Bu usul xarajatlarni ishlab chiqarishdan oldin rejalashtirishga qaratilgan [8].

2. Qiymat muhandisligi: Mahsulotning asosiy va zaruriy funksiyalariga zarar yetkazmagan holda, keraksiz 
va ortiqcha xarajat keltirib chiqaruvchi omillarni loyihadan chiqarib tashlashga qaratilgan usuldir. U loyihalash 
va amalga oshirish jarayonini uzluksiz takomillashtiradi [8].

3. Uzluksiz takomillashtirish xarajatlari: Ishlab chiqarish bosqichida xodimlarni uzluksiz yaxshilanish 
dasturlariga jalb etish orqali jarayonlarni qayta loyihalash hamda qiymat yaratmaydigan operatsiyalarni 
bosqichma-bosqich yoʻqotish usulidir [7].

4. Oʻz vaqtida ishlab chiqarish usuli: Bevosita isteʼmolchi talabi hajmiga asoslanib, xomashyo va butlovchi 
qismlarni faqat zarur boʻlganda omborga keltirish va ishlab chiqarish tizimi boʻlib, ombor zaxira xarajatlarini 
minimumga tushiradi [7] (2-jadval).

2-jadval. 
Strategik xarajatlarni boshqarish instrumentlarining qo‘llanilish bosqichlari va asosiy maqsadlari

Strategik xarajatlarni boshqarish 
instrumenti Qoʻllaniladigan bosqich Asosiy maqsadi va

mexanizmi

Maqsadli xarajatlar usuli Loyihalash va rejalashtirish Bozor narxidan kelib chiqib maksimal yoʻl 
qoʻyiladigan tannarxni belgilash

Qiymat muhandisligi Qayta loyihalash va tahlil Sifatga zarar yetkazmay ortiqcha funksional 
xarajatlarni bartaraf etish

Uzluksiz takomillashtirish xarajatlari Bevosita ishlab chiqarish Qiymat yaratmaydigan operatsiyalarni va 
isrofgarchilikni uzluksiz kamaytirish

Oʻz vaqtida ishlab chiqarish usuli Taʼminot va ombor xoʻjaligi Ombor zaxiralarini nol darajasiga keltirish va 
mahsuldorlikni oshirish

Strategik xarajatlarni boshqarishni amaliyotga joriy etish bosqichlari quyidagi uchta analitik yoʻnalishni 
oʻz ichiga oladi [6]:

● Qiymat zanjiri tahlili: Mahsulotni loyihalashdan tortib sotishdan keyingi xizmat koʻrsatishgacha boʻlgan 
barcha bosqichlarni tahlil qilib, eng yuqori va eng kam qiymat yaratuvchi jarayonlarni aniqlaydi [6].

● Strategik holat tahlili: Korxonaning raqobatbardoshlik strategiyasini belgilaydi. Korxona xarajatlar 
boʻyicha yetakchilik strategiyasini tanlasa, maʼmuriy va ishlab chiqarish xarajatlarini eng past darajagacha 
qisqartirishga eʼtibor qaratadi. Agar differensiatsiyalash strategiyasini tanlasa, mahsulotga yangi xususiyatlar 
qoʻshish orqali xaridorlarni yuqori narx toʻlashga jalb qiladi [6].

● Xarajat omillari tahlili: U korxona rahbariyatiga xarajatlarning shakllanish sabablarini strategik (tarkibiy 
- ishlab chiqarish koʻlami, qoʻllanilayotgan texnologiya va mahsulot murakkabligi) hamda taktik (ijroiy - 
mehnatga boʻlgan masʼuliyat, ishlab chiqarish jarayonlari optimalligi va taʼminotchilar bilan integratsiya) 
darajalarda harakatlantirish va optimallashtirish imkonini beradi [6].

X U L O S A  V A  T A K L I F L A R
Tadqiqot natijalari shuni koʻrsatadiki, Oʻzbekiston sanoat korxonalarida mahsulot tannarxini kamaytirish 

va raqobatbardoshlikni oshirish uchun anʼanaviy hisob modellaridan strategik xarajatlarni boshqarish tizimiga 
oʻtish zarur.

Sanoat korxonalari uchun quyidagi amaliy tavsiyalar taklif etiladi:
1. Xarajatlar asimmetrikligini hisobga olish: Boshqaruvchilar sotuv hajmi kamayganda xarajatlarning 

asimmetrik xatti-harakatini inobatga olgan holda budjetlashtirish va resurslarni rejalashtirish operatsiyalarini 
amalga oshirishlari lozim [2].

2. Integratsiyalashgan strategik xarajatlarni boshqarish modellarini joriy etish: Mahsulotni loyihalash 
bosqichida maqsadli xarajatlar usuli va qiymat muhandisligi, ishlab chiqarish bosqichida esa uzluksiz 
takomillashtirish xarajatlari va oʻz vaqtida ishlab chiqarish tizimi usullarini birgalikda qoʻllash orqali ortiqcha 
isrofgarchiliklarni bartaraf etish mumkin [7,8].

3. Qiymat zanjirini optimallashtirish: Korxonaning ichki va tashqi qiymat zanjiri boʻgʻinlarini tahlil qilib, 
qiymat yaratmaydigan keraksiz operatsiyalarni tugatish lozim [6,8].

Strategik xarajatlarni boshqarish sanoat korxonalariga anʼanaviy buxgalteriya hisobining cheklovlarini 
yengib oʻtish hamda xarajatlar asimmetrikligini nazorat qilish imkonini beradi. Strategik xarajatlarni boshqarish 
vositalaridan foydalanish korxonalarga mahsulot tannarxini aniq hisob-kitob qilish, strategik pozitsiyani 
mustahkamlash, bozorda narx va sifat boʻyicha ustunlikka erishish hamda uzoq muddatli korporativ barqarorlikni 
taʼminlashga xizmat qiladi.

